
ISTIQAAMAT OU STABILITÉ DANS DEEN 

Nou bizin faire bon travail et pou ki ça bon travail-là ena so l'effet ki bizin, bizin faire li 

régulièrement. Disons si ene jour nou fine prend ene livre et nou fine lire ene kitchose, ça 

lecture-là li ene kitchose très bénéfique. Mais li pou vraiment bénéfique quand nou faire 

li tout le jour. Faire ene bon travail tout le jour et régulièrement sans ratte li, appelle li  

Istiqaamat.  
 

Banne 'Oulama dire ki Istiqaamat ou stabilité ou ponctualité lors ene certaine bon travail, 

li vaut plis ki 1000 karaamat (miracle). C'est parceki pou lève ene poids de 200-300 lbs 

pendant 2-3 seconds, li bien facile. Ene quantité dimoune capave faire li. Mais pou tini 

ene poids de 1/2 lbs régulièrement, ça li bien difficile. Li couma dire ou fine passe ene 

seul nuit dans Ibaadat ene fois le temps. Ça li tellement facile ki ene dimoune ki jamais 

fine lire namaz dans so la vie, li aussi li capave faire li sans kit difficulté. Pourtant 2     

rakaat fajar ou bien 4 rakaat namaz Esha, boucou dimoune trouve li difficile pou faire li 

tout le jour. 
 

Quand Rassouloullah (Sallallaahou A'laihi Wasallam)ti pé faire ene kitchose, li ti content 

faire li régulièrement. Acoze ça li fine recommande nou pou adopté banne ibaadat      

supplémentaire dans ene quantité ki li na pas vine ene fardeau à la longue. D'après       

Allaamah Bin Hajar Asqalaani dire: 
 

"Nou bizin adopté banne ibaadat supplémentaire tigite par tigite. Nou faire ça ibaadat-là 

pendant ene bon boute le temps ziska ki ça fine rente dans nou system et nou fine adapté 

avec li avant ki nou augmente li. C'est dans ça façon-là ki nou capave gagne Istiqaamat 

dans Ibaadat. 
 

Si nou envi gagne Istiqamat dans faire tilaawat Qour'aan, alors nou commence faire     

tilaawat Qour'aan ene quantité ki li pas vine ene fardeau à la longue. Nou commence 

faire li quand même ene seul page mais nou faire li tout le jour. Coumsa même nou tire   

5-10 mins tout le jour pou faire zikrullah. Mais nou faire li tout le jour. Quand ça     

l'habitude-là pou fini rente dans nou systeme, nou pou faire li en grande quantité et tout le 

jour sans trouve li difficile. 
 

Banne soulard jamais ti vine soulard par boire ene bouteille whisky entier ene seul coup. 

Zotte ti commencé par boire tigite tigite la bière. Ça tigite-tigite là fine faire zotte vine 

ene lanteau noir zordi. Ça c'est ene soulaison dans dounia ça. Si nou envi gagne soulaison 

dans Deen, nou bizin commence par tigite et au fur et à mesure, augmente li tigite par 

tigite. C'est dans ça façon-là ki nou pou gagne istiqaamat dans Deen. C'est dans ça       

façon-là ki nou évite pratique Deen couma le temps. 

